
Uunga siunnersuut: Illuliortiternernut aningaasalersuineq pillugu Inatsisartut inatsisaata 

allanngortinneqarnera pillugu Inatsisartut inatsisaat 

(Ineqarnermut Attaveqaasersuutinullu Naalakkersuisoq)  

(Siullermeerneqarnera) 

 

Innuttaasut peqqissusaat Demokraatinut pingaartuuvoq. 

Illuni inissianilu Radonip qinngornera ajornartorsiutaavoq, imaannaanngitsutut isigisassarput. Radonip 

qinngornerata puakkut kræfteqaleriataarnissaq qaninnerusersittarpaa, tamannalu annertunerusinnaalluni, 

aamma pujortartuugaanni. 

 

Radon illutsinnut isaakkajuppoq illup toqqaviisa ussiinnerisigut. Taamaattumillu illutsinni radonip 

qinngornerata pinaveersaartinnissaa periarfissaqarpoq, nutaanik illuliornernut aammalu illunik 

pioreersunik nutarterinernut aaqqissuussinernullu atatillugu sianigilluaraanni. 

 

Taamaattumik nuannaarutigaarput, Naalakkersuisut uuminnga siunnersuuteqarnerminni periarfissiimmata, 

soraarnerussutisiallit 300.000 koruunit ataallugit  inoqutigiit isertitallit nammineerlutik illutik radonip 

qinngorneranut isumannaallisarnissaannut erniaqanngitsunik erniaqanngitsumik akiliutitaqanngitsumillu 

taarsigassarsisinnaassammata. 

 

Naalakkersuisut kajumissaarpagut allattoqqullugit, innuttaasut qassit, periarfissamik atuinersut, tamannalu 

Inatsisartunut nalunaarutigisaqqullugu. Tassunga atatillugu aamma silatusaarnerussaaq allattussagaanni, 

innuttaasut qassit 300.000 koruunit qulaallugit inoqutigiinni isertitaqartut, illugisaminni radonimik 

ajornartorsiuteqarlutik kommunimut saaffiginnissimanersut. Taamaasilluta paasikannerniassagatsigu,  

Demokraatit siunnersuut taperserpaat Sanaartornermullu ataatsimiititaliamut suliareqqitassatut 

innersuussutigalugu. 

 

 

 

 

 

 


